 

ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՎԱՐՉԱՊԵՏԻ 2019 ԹՎԱԿԱՆԻ ՀՈՒՆԻՍԻ 24-Ի N 808-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՎԱՐՉԱՊԵՏԻ ՈՐՈՇՄԱՆ ՆԱԽԱԳԾԻ

Իրավական ակտի ընդունման անհրաժեշտությունը.
«Հայաստանի Հանրապետության վարչապետի 2019 թվականի հունիսի 24-ի N 808-ն որոշման մեջ փոփոխություններ և լրացումներ կատարելու մասին» Հայաստանի Հանրապետության վարչապետի որոշման նախագծի (այսուհետ նաև՝ Նախագիծ) ընդունման անհրաժեշտությունը պայմանավորված է Հակակոռուպցիոն քաղաքականության խորհրդի (այսուհետ նաև՝ Խորհուրդ) արդյունավետ գործունեության ապահովման, ինչպես նաև առկա խնդիրները լուծելու, Խորհրդի կազմում հասարակական կազմակերպությունների ներգրավման ընթացակարգերի կառուցակարգերի կատարելագործման անհրաժեշտությամբ:

Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, Հայաստանի Հանրապետության ռազմավարությունը և դրանից բխող 2023-2026 թվականների գործողությունների ծրագիր․
Նախագծի ընդունումը բխում է Կառավարության 2023 թվականի հոկտեմբերի 26-ի «Հայաստանի Հանրապետության հակակոռուպցիոն ռազմավարությունը և դրանից բխող 2023-2026 թվականների գործողությունների ծրագիրը հաստատելու մասին» N 1871-Լ որոշման (այսուհետ նաև՝ Հակակոռուպցիոն ռազմավարություն) հավելված N 2-ի 5.3-րդ գործողության կատարումից:



Ընթացիկ իրավիճակը և խնդիրները.
Հայաստանի Հանրապետության վարչապետի 2019 թվականի հունիսի 24-ի թիվ 808-Ն որոշմամբ (այսուհետ նաև՝ Որոշում) ստեղծվել է Հակակոռուպցիոն քաղաքականության խորհուրդը, որի հիմնական նպատակն է հանդիսանում   Հայաստանի Հանրապետությունում կոռուպցիայի դեմ պայքարի, կոռուպցիայի հաղթահարման ուղղությամբ նախանշվող առաջնահերթությունների և առաջարկվող լուծումների քննարկումը, ինչպես նաև կոռուպցիայի կանխարգելմանը նպաստող քաղաքականությունների, ծրագրերի և իրավական ակտերի նախագծերի վերաբերյալ դիրքորոշում հայտնելը:
Հարկ է նշել, որ Հակակոռուպցիոն ռազմավարությամբ նույնպես վեր են հանվել մի շարք խնդիրներ, որոնք միտված են Հակակոռուպցիոն քաղաքականության խորհրդի գործունեության բարելավմանը: Խորհրդի գործունեության ընթացքում անհրաժեշտություն է առաջացել բարելավելու խորհրդի կազմում հասարակական կազմակերպությունների ներգրավման ընթացակարգերը, խորհրդի գործունեության թափանցիկության վերաբերյալ ընթացակարգերը, ինչպես նաև Խորհրդի կազմում հասարակական կազմակերպությունների ներգրավման  գործընթացի հետ կապված ժամկետները:

Առաջարկվող կարգավորման բնույթը.
Վերոգրյալի հաշվառմամբ անհրաժեշտ է կատարել համապատասխան փոփոխություններ, որոնք միտված կլինեն Խորհրդի արդյունավետ գործունեության ապահովմանը, ինչպես նաև առկա խնդիրների լուծմանը:
Մասնավորապես՝ Խորհրդի անդամների համար սահմանվել են նոր լիազորություններ՝ հնարավորություն է տրվել հանդես գալ խորհրդի օրակարգում ներառված հարցերի, հակակոռուպցիոն ռազմավարության և դրանց կատարումն ապահովող գործողությունների ծրագրերի, ինչպես նաև խորհրդի կողմից քննարկվող այլ հարցերի վերաբերյալ հայտարարությամբ։
Նախագծով նաև առաջարկվում է սահմանել առավել լայն ժամկետներ Խորհրդի կազմում հասարակական կազմակերպությունների ներգրավման  գործընթացի կազմակերպման ընթացքում, ինչպես նաև կատարել որոշ տեխնիկական բնույթի շտկումներ։

Նախագծի ընդունման կապակցությամբ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Նախագծի ընդունմամբ Հայաստանի Հանրապետության պետական բյուջեում եկամուտների ավելացում կամ նվազեցում չի նախատեսվում։

Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է Հայաստանի Հանրապետության արդարադատության նախարարության կողմից: 

Ակնկալվող արդյունքը.
Սույն փոփոխությամբ ակնկնալվում է ապահովել Հակակոռուպցիոն քաղաքականության խորհրդի առավել արդյունավետ գործունեությունը և Խորհրդի կազմում հասարակական կազմակերպությունների ներգրավման ընթացակարգերի առկա կառուցակարգերի կատարելագործումը։

